
Annotatsiya. Ushbu maqolada tilshunoslikda yasalish masalalarining onomastik 

jihatdan oʻrganilishi, ayrim etnonimlar hamda ular asosida shakllangan toponimlarning 

yasalish xususiyatlariga alohida e’tibor qaratilgan. Buxoro etnotoponimlarining kelib 

chiqish tarixini lingvistik jihatdan tadqiq etish orqali, onomastik tizimda soʻz 

yasalishining kompozitsiya, leksik-grammatik yoki onomastik konversiya kabi usullar 

natijasida tuzilishi aniqlanadi.  

Respublikamiz hududida tarqalgan etnonim va etnotoponimlarni yigʻish, ularni 

tadqiq etish oʻzbek tili uning shakllanish bosqichlari xususida ma’lumot tashiydi. 

Shuningdek, xalqimiz turmush tarzi, tarixi, milliy ananalari va qadriyatlari, hududlar 

arxeologiyasi, geografiyasi boʻyicha ma’lumot beribgina qolmay, ilmiy tadqiqotlar 

uchun boy manbaa boʻlib xizmat qiladi. Etnonim (etnos – “xalq” va onim – “nom”) va 

etnotoponim (millat, xalq, urugʻ, qabila nomlari asosida shakllangan joy nomlari) larni 

ma’lum bir hududlar boʻyicha toʻplab oʻrganish mintaqaviy lisoniy hodisalar 

tizimining oʻziga xos xususiyatlarini yanada chuqurroq anglashga yordam beradi. 

Viloyatimiz hududida tarkibi birgina lug‘aviy asosdan iborat obyekt nomlari, 

ya’ni sodda tarkibli etnotoponimlar ham uchraydi:   

1) tub sodda etnotoponimlar. Bunday etnotoponimlarga Arlot//Alot//Olot  

Arablar, Arabon, Arabcha, Afg‘onon, Bahrin, Burqut,  Jaloir, Mang‘itlar kabi ellikdan 

ortiq nomlarni misol qilib ko‘rsatish mumkin.   

2) yasama sodda etnotoponimlar. Buxoro viloyati hududida bunday 

etnotoponimlarni uchratmadik.  

Sodda tub etnonimlar, asosan, apelliyativlarning onomastik konversiya usuli 

asosida  toponimga ko‘chishdan hosil bo‘ladi, ya’ni toponimizatsiyalashadi. Sodda tub 

etnonimlarning lug‘aviy asosi ma’noviy va morfologik jihatdan esa turlicha bo‘ladi. 

O‘zbek tilida tub sodda asosli etnotoponimlarni morfologik jihatdan quyidagicha 

tasniflash mumkin: 

1) ot asosli sodda tub etnotoponimlar: Arlot//Alot//Olot (Peshko‘ tumani Sadir 

MFY), Arablar (Shofirkon t., G‘ijduvon t. Ulfatbibi MFY, Jondor t., Vobkent t. ), 

Afg‘onon (Buxoro t., Amirobod, Guliston MFY), Bahrin (Romitan t. Mirishkor MFY), 

Burqut (Vobkent t.),  Jaloir (Jondor t., Qorako‘l t.). 

2) son asosli sodda tub etnotoponimlar: Mang‘itlar – mo‘g‘ulchada ming 

soni manga so‘zi bilan ifodalangan [7] (Peshko‘ t. Quchoq MFY), Mingon (Shofirkon 

t. Bobur MFY), Nayman (Vobkent t.), Qirqlar (Romitan t.),  Yuzon (Buxoro t. 

Bog‘ikalon MFY). 

Bulardan tashqari barchamizga ma’lumki, tilshunoslikda soʻz yasalishi alohida 

boʻlim, soha sifatida oʻrganilib kelinmoqda [4]. Soʻz yasashdagi usul va vositalar 

etnonim va etnotoponimlarni yasashda ham ishtirok etadi, lekin bunda 

etnotoponimlarning oʻziga xos semantik va grammatik xususiyatlarini e’tiborga olish 

zarur. Leksemalar toponimga aylangach, ularda bir qator sifat oʻzgarishlari sodir 

boʻladi. Buxoro viloyati etnotoponimlarining derevatsion manzarasi rang-barang 

boʻlib, unda soʻz yasalishining barcha usullarini uchratish mumkin. 

Ma’lumki, xalq tili oʻzining soda va ixchamligi, mazmunan teranligi bilan 

hamisha e’tiborni jalb etib kelgan. Shu ma’noda etnotoponimlar ham alohida 

ahamiyatga ega boʻlib, ularda soʻz yasalishining kompozitsiya, affiksatsiya, onomastik 

konversiya, leksik-grammatik usullari qoʻllanilgan. 

Onomastik konversiya usuli bilan yasalgan nomlar. Etnotoponimlarni tahlilga 

tortganda uning toponimga aylangunga qadar boʻlgan ma’nosi, soʻngra toponimik 

ma’nosini farqlash muhim ahamiyatga ega. Soʻz yasalishi strukturasidagi yasovchi-

yasama munosabati etnotoponimning yasalishi, etnotoponimik ma’no toponimga 

aylangunga qadar boʻlgan ma’no munosabatlarida aks etadi. Masalan, Tuyachi, Takali, 

bahrin etnotoponimlari dastavval tuya+chi, taka+li, bahr+in tarzida shakllanganligini 

asta-sekin asos bilan qoʻshimcha birlashib, oʻrtadagi aloqa yoʻqolib, tuya, taka, bahr 

ma’nolari unutilganligi, Tuyachi, Takali, bahrin kabi etnotoponimlarning yaxlit bir 

nomga kelib qolishini sezish unchalik qiyin emas, balki tuyachi, takali, bahrin 

leksemalari soʻz yasalishining oʻziga xos bosqichini bosib oʻtgan. Bu usul leksik-

grammatik xarakterdagi usul yoki appelyativ toponimizatsiyalashuv (onomastik 

konversiya) deb qarash mumkin[1]. Onomastik konversiya yoʻli bilan vujudga kelgan 

nol koʻrsatkichli bunday nomlar toponimga aylanmasdan oldin ma’lum bir etnik guruh 

nomini, kishilar toʻpini anglatgan boʻlsa, endilikda, ularning vazifasi muayyan bir 

obyektni xuddi shunday boshqa bir obyektdan farqlashdan iboratdir [3]. Onomastik 

konversiyada birinchi va ikkinchi elementlarni ajratish mumkin. Birinchi element 

yasovchi, ikkinchi element yasalma. Bunda birinchi elementning strukturasiga e’tibor 

berish kerak. Birinchi elementning oʻzi ham yasama boʻlishi mumkin. Toponimlarning 

yasalish xususiyatiga e’tibor berish ularning morfologik strukturasini belgilashda ham 

muhim ahamiyatga ega.  

Toponimlarning soddalashuvi natijasidaayrim komponentlarning tushishi tufayli  

toponimlar tarkibida sintaktik munosabat nol koʻrsatkichga ega boʻladi. Masalan: 

Boʻrilik mahalla – Boʻrilik, Qashqarmahalla – Qashqar kabi.  

Onomastik konversiya asosan atoqli otlar doirasida boʻlib, toponimning sintaktik 

qurshovi, formal-morfologik belgilari,  funksional maydoni uni lugʻat tarkibidagi 

umumiy leksik qatlamdan farqlaydi. Toponimlarning moslashuvi, yasalish 

strukturasida ham qator oʻzgarishlarga olib keladi [1].  

Kompozitsiya usuli bilan yasalgan joy nomlari. Kompozitsiyon usulida nom 

yasash toponimlar sistemasida ma’lum oʻrinni egallaydi. Kompozitsiya (lotincha – 

composition – tuzish, birlashtirish) soʻzlaridan olingan boʻlib, asosan, ikki yoki undan 

ortiq oʻzakning qoʻshilishi va birikuvidan yangi nom yasaydi. Nomlar ot, sifat, son, 

fe’l soʻz turkumlariga oid soʻzlarning bir-biriga qoʻshilishi natijasida vujudga keladi 

[5].  

Oʻzak tilida toponimlar asosan ikki va undan ortiq soʻzning qoʻshilishi, 

birikishidan hosil boʻlib, tilda qoʻshma soʻzning aniqlovchi, aniqlanmish 

munosabatidan yasalgan geografik nomlar keng tarqalgan lingvistik hodisa sanaladi. 

Bu, oʻz navbatida, boshqa turkiy tillar toponimikasiga ham xos xususiyat boʻlib, ularni 

quyidagi guruhlarga boʻlish mumkin [6].  

Ot+ot tipidagi etnotoponimlar:  

Arab+mozor, Arab+qishloq, Tojik+arab, Tojik+qishloq, Tojik+mahalla, 

Arab+mahalla, Kallar+mahalla, Kirgʻiz+mahalla, Kirgʻiz+qoʻrgʻon, Qirgʻiz+guzar, 

Qirgʻiz+ovul kabi. Qoʻshma nom uzvlarining bogʻlanish yoʻllari va uni yuzaga 

keltiruvchi omillar bir xil emas. Ot+ot tipidagi toponimlarni antroponim mansub 

boʻlgan etnonim nomi bilan bogʻliq etnotoponimlar, laqablar asosida yuzaga kelgan 

etnotoponimlar, ijtimoiy mansubligi asosida yaratilgan etnotoponimlar kabi guruhlarga 

boʻlib oʻrgansa boʻladi.  

Xulosa sifatida aytish mumkinki, etnonim va ular asosida shakllangan 

toponimlarni lingvistik jihatdan oʻrganish til tarixini yoritishda eng muhim manbadir. 

Ularning yasalish xususiyatlari orqali qisman boʻlsada oʻzbe tili tabiati anglashiladi. 

Til lugʻat tarkibini boyitishga xizmat qiladi.  

